
DISKUSSJONI DWAR IS-SAĦĦA MENTALI F’PAJJIŻNA

IĊ-CHAIRPERSON (Onor. Katya De Giovanni): Id-diskussjoni tal-lum hija dwar is-saħħa mentali f’pajjiżna. Magħna llum għandna wkoll lill-Ministru għas-Saħħa u l-Anzjanità Attiva, l-Onor. Jo Etienne Abela. Għalhekk ngħaddu mill-ewwel għad-diskussjoni u nsejjaħ lis-Sinjura Daniela Calleja Bitar, li hija l-Kap Eżekuttiv tar-Richmond Foundation, kif ukoll lis-Sur Anthony Debattista li huwa l-Kap tas-Sezzjoni Corporate tal-istess entità sabiex jingħaqdu magħna madwar il-mejda. Grazzi ħafna talli għoġobkom tilqgħu l-istedina tagħna. Ovvjament ma tistax issir diskussjoni fuq is-saħħa mentali mingħajr ma ninvolvu lir-Richmond Foundation. Ħdejja hawn l-Onor. Romilda Zarb li hija ċ-Chairperson tal-Kumitat Permanenti dwar is-Saħħa. Illum se nippresjedi din il-laqgħa jien u mbagħad l-Onor. Zarb tippresjedi sussegwentement. Nibdew mill-ewwel bil-preżentazzjoni tagħkom u mbagħad wara niftaħ id-diskussjoni għall-Membri sabiex jagħmlu l-mistoqsijiet tagħhom.  

IS-SINJURA DANIELA CALLEJA BITAR (Kap Eżekuttiv tar-Richmond Foundation): L-ewwel nett grazzi tal-istedina. Ħa nibda billi nagħtikom ftit informazzjoni fuq il-Fondazzjoni Richmond. Kif juri l-VO number tagħna din hija waħda mill-ewwel VOs li kellna f’Malta. Ġiet imwaqqfa fl-1993 u ilha mwaqqfa għal 32 sena. Dawn li qed taraw hawnhekk huma l-milestones tal-Fondazzjoni, li se nispjega matul din il-preżentazzjoni fuq is-saħħa mentali f’Malta.

Bħalissa għandna tmien residenzi, 31 appartament, 200 corporate clients, 150 ħaddiem u 143 residenti. U dak hu l-ammont ta’ persuni li tajniehom is-sapport tagħna fl-2024. Fil-komunità għandna 150 klijent u l-cost tal-Fondazzjoni huwa ta’ €4.4 miljun fis-sena. Biex nidħlu ftit fil-kuntest ta’ kif bdiet il-Fondazzjoni din kienet toffri l-ewwel servizzi li kienu jingħataw fil-komunità, u l-klijenti tagħna minn dejjem kellhom mard mentali sever, SMI (severe mental illness). Fil-paġna li jmiss se nagħtikom ftit kuntest ta’ x’inhi severe mental illness. F’Malta m’hawnx statistika ta’ prevalenza fuq il-mard mentali inġenerali. Jekk tara l-prevalenza u kemm hemm nies li jbatu minn mard mentali sever għandek qisu - globalment qed ngħid - 3% to 5% mill-popolazzjoni. Ir-Richmond tnediet biex aħna noħorġu lin-nies mill-isptar Monte Carmeli, jiġifieri qed ngħidu fl-1993. L-ewwel servizz li fetaħ kien fl-1996.  

X’inhuma l-isfidi li jiffaċċjaw nies li għandhom mard mentali sever? L-isfidi huma ħafna u l-mard mentali sever jaffettwa kull aspett tal-persuna. Jaffettwa kemm tgħix il-persuna. Fil-fatt nies li għandhom mard mentali sever jgħixu bejn 15 u 20 sena inqas minn persuna li m’għandhiex mard mentali sever. Jaffettwa l-ekonomija tal-persuna, kemm ikollha saqaf fuq rasha, is-sapport tagħha u l-awtonomija tagħha. Issa f’din l-islide tistgħu taraw is-servizzi li l-Fondazzjoni toffri b’kollaborazzjoni mal-Gvern, u importanti ħafna, b’co-production mal-klijent. Dan ifisser li kull servizz li noffru l-klijent jgħinna nfasslu d-design tas-servizz, jiġifieri kif se jaħdem is-servizz, u aħna kif se nipprovdu dak is-servizz.   

Il-Fondazzjoni flimkien mal-Ministeru tas-Soċjal noffru s-servizzi tagħna minn Villa Chelsea li bdiet fl-1996. Din qiegħda ġo Birkirkara, fil-qalba ta’ Birkirkara, u fl-1996 meta bdejna kien hemm il-protesti min-naħa tan-nies għax ma riduniex fil-komunità tagħhom. Issa jekk tara l-komunità ta’ Birkirkara hija naħseb waħda mis-supporters li vera tgħin lill-klijenti tagħna li jkunu qegħdin jagħmlu programm ta’ riabilitazzjoni f’din id-dar. In-nies jgħixu hemmhekk u jagħmlu sena. Aħna noffru żewġ programmi; programm residenzjali u programm ta’ day programme. In-nies jiġu hemmhekk u naraw kemm jistgħu jkunu indipendenti. In-nies li kienu jiġu hemmhekk 30 sena ilu kienu jiġu permezz ta’ referrals minn Mount Carmel. 30 sena ilu l-average age kienet ta’ 45 sena u l-aktar li kien ikollna kienu rġiel. Illum l-average age niżlet u hija ta’ bejn 22 u 23 sena. Kien hemm tibdil fil-leġiżlazzjoni fl-2012 anke fil-Mental Health Act. Jekk tara d-differenza tal-komunitajiet li jidħlu ġewwa Villa Chelsea tara li huma ħafna iżgħar. U allura anke l-problemi tas-saħħa mentali jkunu ftit differenti, ikunu iktar akuti wkoll għax inti jista’ jkun li jkollok xi ħadd li jikber u l-marda mentali tiegħu tkun in remission. Din mhux dejjem tiġri.   

Issa ħa ngħidilkom ftit fuq is-Supportive Housing Service. Kif għedtilkom qabel għandna 31 appartament, nofshom mill-Housing Authority u n-nofs l-ieħor mill-privat. Aħna nieħdu l-kirja u jidħlu fihom il-klijenti tagħna li m’għandhomx saqaf fuq rashom u li jistgħu jgħixu indipendenti. Importanti li jistgħu jgħixu indipendenti imma xorta għandna team li jieħu ħsiebhom u jmur iżurhom meta jkollhom bżonn.  

Imbagħad għandna l-Kids in Development Service, fejn hawnhekk noffru servizz lit-tfal li għandhom bejn is-7 snin u t-13-il sena u li għandhom “problema ta’ mġieba” meta ma jkunx hemm diżabilità. Problema ta’ mġieba tiġi jew minn trawma fil-passat jew inkella minn xi tip ta’ abbuż jew inkella għax il-familja ma tkunx ta’ sapport għat-tfal tagħha. Dan is-servizz isir b’kollaborazzjoni mal-FSWS u naħdmu ovvjament ħafna mal-Alternative Care u maċ-Child Protection. Kull programm jieħu disat itfal u t-tfal jgħixu magħna bejn wieħed u ieħor tliet snin. U ġieli jagħmlu ħames snin, l-aktar jekk ma nsibux fejn inpoġġuhom wara li jgħaddu t-tliet snin. Li ngħallmu hija xi ħaġa verament bażika ħafna, li hija l-imħabba, li jkollok a secure attachment ma’ adult u ma’ xi ħadd li inti tista’ tqisu bħala role model. Dan is-servizz ilna noffruh mill-2007 u issa nistgħu ngħidu li niltaqgħu ma’ tfal li kibru u li qegħdin fis-soċjetà u qegħdin jikkontribwixxu fis-soċjetà. Ġieli wkoll naraw tfal li jmorru l-Kids u mbagħad narawhom fis-sistema tal-adulti, jiġifieri jibqgħu fis-sistema, u ġieli jkun hemm ġenerazzjonijiet ta’ familji li jibqgħu fis-sistema tas-saħħa mentali.

Għandna wkoll Dar Tereża. Din hija l-aħħar dar li ftaħna. Matul iż-żmien bdejna naraw li l-omm ġewwa Villa Chelsea u t-tfal ġos-servizz tal-Kids kellhom bżonn post fejn setgħu jkunu flimkien biex ma jiġux separati. Għalhekk is-sena l-oħra ftaħna Dar Tereża, fejn l-ommijiet u t-tfal jistgħu jgħixu flimkien u ngħinuhom. L-ommijiet irid ikollhom problema ta’ saħħa mentali, fejn aħna ngħinuhom biex jitgħallmu kif jieħdu ħsieb it-tfal kif ukoll tagħhom infushom. Din ilha sena issa miftuħa u fiha għandna l-ewwel tliet familji li sejrin tajjeb ħafna.   

Hawnhekk għandna s-servizzi mal-Ministeru tas-Saħħa, l-Assisted Living, fejn għandna ħamest idjar. Dawn id-djar ma tindunax li huma tal-Fondazzjoni għax m’hemmx plakek tar-Richmond Foundation fuqhom. Huma djar fil-komunità, huma mdaqqsin u fihom hemm nies li kienu jgħixu ġol-isptar Monte Carmeli. Dan is-servizz beda fl-2006 meta ngħalqet l-ewwel sala f’Monte Carmeli u l-Fondazzjoni, flimkien mal-Fondazzjoni Suret il-Bniedem, fetħu l-ewwel assisted living residences ġo Malta.   Matul iż-żmien ċkien l-isptar u n-nies bdew joħorġu fil-komunità.

Is-slide li jmiss hija l-Community Support Services. Hawnhekk għandna 150 klijent li jgħixu f’darhom. Dawn is-servizzi kollha huma servizzi għal persuni li kollha għandhom severe mental illness. Xi tfisser severe mental illness? Schizophrenia, psychosis, bipolar disorders, severe depression u severe OCD. Mela ħalli nagħtikom recap żgħir.  Ġo Villa Chelsea n-nies kienu jiġu għar-rehab u mbagħad joħorġu fil-komunità. Jekk dawn imbagħad ma ssegwihomx jerġgħu jidħlu l-isptar. Jiġifieri trid isegwihom biex telimina dik li ngħidulha r-revolving door. Xi ħaġa li ngħallmu lill-klijenti huma l-first signs of relapse ħalli huma jibdew jindunaw meta se jerġgħu jaqaw ħażin. Dan huwa tim li jmur ma’ Malta kollha u jżur lil dawn in-nies darba fil-ġimgħa, darbtejn fil-ġimgħa, skont il-bżonn u skont il-livell ta’ kura li jkollhom bżonn. Dawk huma servizzi li aħna nagħtu lin-nies li għandhom mard mentali sever.

Is-psychological support services huwa servizz li bdejna nagħtu meta rajna lin-nies jitolbuna l-għajnuna. Minn mindu ftaħna Villa Chelsea, fl-1996, dejjem ċemplulna n-nies sabiex ngħinuhom. U hawnhekk qiegħda nirreferi għall-pubbliku inġenerali. Is-sena l-oħra kellna ’l fuq minn 7,000 persuna, u dan minbarra l-klijenti li semmejtilkom ftit ilu. Dan is-servizz beda fl-1996 u qabel il-Covid-19 konna nirċievu madwar 400 u 600 telefonata kull sena. Fil-Covid-19 kellna surge in demand, u dawn li qed naraw fuq din l-islide huma n-numri tal-contacts li kellna mill-2020 lil hawn. Jiġifieri fl-2020 kellek ’il fuq minn 4,000, fl-2021 kellek ’il fuq minn 11,000, fl-2022 kellek ’il fuq minn 12,000, fl-2023 kellek kważi 7,000 u fl-2024 ... Dawn huma n-numri tal-kuntatt tan-nies li ċemplulna jew inkella li bagħtulna fuq iċ-chat. Għalfejn iċemplulna? Iċemplulna minħabba dawn il-presenting issues li għandek iktar minn kwart minnhom li huma relatati ma’ relational issues. Xi tfisser? Tista’ tkun ma’ partner, ma’ ommok, ma’ missierek, mat-tifel, man-nanna, eċċ. Imbagħad il-feelings of anxiety hija ta’ madwar 16%. Dawn huma n-numri tal-2024.  

Noffru wkoll servizz ta’ terapija b’xejn għaliex nafu li t-terapija hija expensive. Pre-Covid-19 it-terapija kienet tiswa medjament bejn €35 to €40 per session. Illum ġiet tiswa €60. U allura mhux kulħadd jiflaħ iħallas għat-terapija, speċjalment meta nafu li din mhijiex xi ħaġa ta’ darba imma suppost il-minimu huwa ta’ sitt darbiet. Is-sena l-oħra tajna b’madwar €80,000 f’terapiji. Dawn jingħataw minn professjonisti li jagħtu free therapy services u mbagħad inħallsuhom aħna.   

Xi ħaġa oħra li qed naħdmu fuqha hija l-mental health at the workplace, li inti tieħu ħsieb is-saħħa mentali fil-postijiet li l-iktar iddum fih is-soltu, u allura fuq il-post tax-xogħol. Għandna inizjattiva li jisimha “Healthy Minds Work” u din tkopri consultation, training, terapija u riċerka. Sal-2025 għandna ’l fuq minn 200 kumpanija li naħdmu magħhom u nkopru qisu madwar 50,000 ħaddiem f’Malta u Għawdex. Sa Settembru ta’ din is-sena ġew madwar 1,300 employee sabiex jagħmlu t-terapija magħna. Dan huwa l-Employee Assistance Programme, fejn il-kumpanija tidħol f’kuntratt magħna u mbagħad aħna noffru t-terapija b’xejn lill-impjegat. Tħallas il-kumpanija u huwa kompletament konfidenzjali. Xi ħaġa li jaħsbu n-nies hemm barra hija li jekk inti toffri dan is-servizz, se jiġuk 95% tal-ħaddiema, li mhuwiex il-każ. Qabel il-Covid-19 konna 2%, waqt il-Covid-19 tlajna bejn 7 u 10 %, u issa erġajna stabilizzajna għal madwar 5% tal-kumpanija. Jiġifieri 5 impjegati minn kull 100 se jiġu għat-terapija, dejjem bejn wieħed u ieħor qed ngħidu. 

IĊ-CHAIRPERSON: Jekk forsi nista’ nistaqsi xi ħaġa tista’ tgħidilna kif taħdem il-kwestjoni tal-kunfidenzjalità?

IS-SINJURA DANIELA CALLEJA BITAR: Jekk iċemplilna l-employer biex jistaqsina jekk it-tali ħaddiem hux ġej għat-terapija m’aħniex se ngħidulu. Dik qed ngħidu.

IĊ-CHAIRPERSON: Ovvjament intom imbagħad tibagħtu l-kont mhux fuq l-isem imma fuq in-numri li attendew għat-terapija.  

IS-SINJURA DANIELA CALLEJA BITAR: Hemm ħafna kumpaniji li għandhom iċ-checks and balances tagħhom. Pereżempju, jekk inti taħdem ir-Richmond, tibgħat email mill-email tiegħek tar-Richmond u tistaqsi għall-appuntament. Dak huwa wieħed miċ-checks. Hemm min jagħtihom bħala vouchers, jiġifieri hemm modi differenti ta’ kif inti tista’ tara li vera ġejjin minn dik il-kumpanija.  

ONOR. ROMILDA ZARB:  Jiena wkoll għandi mistoqsija u nixtieq li telabora ftit żgħira fuqha. Il-kunċett tal-kunfidenzjalità dejjem huwa kunċett li lili jġiegħelni naħseb iktar dwaru, b’mod partikolari minħabba li forsi ċerti kumpaniji hemm ċans li b’mod ta’ stigma jittimbraw lil dawk il-ħaddiema tagħhom li jersqu ’l quddiem u jfittxu l-għajnuna. Minkejja li għandhom dan l-employment assisted programme, jien ninkwieta wisq li huma jkunu jafu li dak l-impjegat partikolari qed jersaq ’il quddiem u li awtomatikament f’każ ta’ xi promotion se jkun imtappan. Allura min-naħa tagħkom kif taħdmu? Ħafna drabi ninkwieta li l-istess impjegat jispiċċa joqgħod lura milli jersaq ’il quddiem u jfittex l-għajnuna. Allura għandek dan il-programm li wieħed jista’ jibbenefika minnu b’xejn imma l-ħaddiema jibqgħu lura milli jużawh għax jibżgħu li se jiġu ttimbrati.  

IS-SINJURA DANIELA CALLEJA BITAR: Iva, għandek raġun u naħseb xi ħaġa li nagħmlu, xi ħaġa sempliċi, hija li jekk għandna impjegat ġej minn kumpanija A u jċempel impjegat ieħor mill-istess kumpanija, we make sure li l-appuntamenti jsiru b’tali mod li dan lanqas jiltaqgħu fil-waiting room. Hija sistema daqsxejn ikkumplikata imma hekk nagħmlu.   

IS-SUR ANTHONY DEBATTISTA (Head of Corporate at Richmond Foundation):  Dan huwa proċess imma anke meta nibdew nidħlu f’diskussjonijiet ma’ kumpanija, mhux kemm naqbdu u niffirmaw kuntratt imma niltaqgħu mal-management u naraw eżatt fejn qegħdin bħala għarfien fuq is-saħħa mentali. Isir ukoll taħriġ lill-management tal-kumpanija qabel fil-fatt jidħlu biex jimplimentaw dan it-tip ta’ EAP li qed tiddeskrivi s-Sinjura Calleja Bitar. Dan huwa proċess sħiħ li r-Richmond tagħmel ma’ corporate companies.  

IS-SINJURA DANIELA CALLEJA BITAR: Pereżempju, ikollok kumpanija żgħira li għandha 10 ħaddiema li minnhom tnejn huma nisa. Hemmhekk ngħidulhom mill-ewwel li informazzjoni fuq gender mhux se nagħtuhom. Aħna ġieli nagħtu rapport fuqiex qed imorru n-nies ...  

ONOR. IAN VASSALLO: L-ewwel nett grazzi tax-xogħol tagħkom għaliex naf kemm taħdmu. Rigward appuntamenti, follow ups, eċċ., dawn isiru fil-ħinijiet tax-xogħol normali? Ma nafx kif eżattament tagħmlu bħala appointment system għax ovvjament se tinduna jekk xi ħadd se jieħu s-sick. Plus hekk jekk ikun hemm klijent tagħkom li se jiġi bżonn li jkollu xi tip ta’ leave jew sick leave, dik se tiġi diskussa mal-employer tiegħu? Ovvjament forsi jiġi rifjutat u allura qisu tiġi sikkina taqta’ minn żewġ naħat.

IS-SINJURA DANIELA CALLEJA BITAR: Jien niftakar żmien fejn in-nies ma kenux jiġu għat-terapija, u anke bħala employers kien hemm żmien fejn l-employers kienu jagħmluha għax kienu jaraw il-benefiċċju għall-ħaddiema imma ma kenitx daqshekk ... Inbidel ftit iż-żmien, fis-sens li hemm inkoraġġiment biex inti tmur għat-terapija u biex tieħu ħsieb tiegħek innifsek. U naħseb li l-employers qed jifhmu li jekk inti tinvesti fil-ħaddiema tiegħek se jkun aħjar għalik ukoll għax kif ngħidu healthy mind better outcome. Jiġifieri dik inbidlet ftit. Imma kien hemm drabi fejn jgħidulek jien ma rridx niġi għax jekk ikun hemm ċans ta’ promotion ma neħodhiex. Jiġifieri l-istigma hemm qiegħda. It-tnejn għadhom hemm imma li l-employers jinkoraġġixxu lill-ħaddiema biex jattendu kienet ħafna inqas mil-lum. Issa qed iżżid u qed iżżid sew.

ONOR. ROMILDA ZARB: Hemm xi forma ta’ statistika li turikom li qed jirrikorru iktar għall-għajnuna through kumpaniji mingħajr ma jkollhom konsegwenzi? Qed nagħmel referenza għaliha għax pereżempju anke jekk inħarsu fuq kunċett li huwa differenti, bħal pereżempju l-leave speċjali li jingħata lill-persuni li jkunu għaddejjin mill-proċess tal-IVF. Ħafna nies ma jirrikorrux għal dak it-tip ta’ benefiċċju biex ma jurux li għaddejjin minn dak il-proċess. U nemmen li dan l-istess kunċett, li huwa totalment differenti, japplika wkoll f’din it-tip ta’ sitwazzjoni. Għandkom xi tip ta’ statistika li forsi turi llum il-ġurnata l-pazjenti kif qed iħarsu lejn is-sitwazzjoni li huma jkunu għaddejjin minna biex naraw jekk jippreferux xorta waħda li jmorru fil-privat biex iħallu dik il-konfidenzjalità u żgur ikunu behind closed doors u ħadd ma jkun jaf fejn marru jew inkella humiex lesti li jersqu ’l quddiem u jagħmlu użu minn dan it-tip ta’ servizz?

IS-SINJURA DANIELA CALLEJA BITAR: Statistika m’għandniex imma naħseb jekk tara l-appuntamenti, dawn kollha wara l-4.00 p.m. ikunu. Jiġifieri naħseb li dik ukoll tagħti risposta. Għandek qisu 98% tal-appuntamenti li jsiru mill-4.00 p.m. sat-8.00 p.m. Hemmhekk is-servizz lanqas jieqaf! Imbagħad filgħodu ma tantx issib … U dik naħseb tgħid ħafna.
IĊ-CHAIRPERSON: Il-Ministru Jo Etienne Abela.

ONOR. JO ETIENNE ABELA (Ministru għas-Saħħa u l-Anzjanità Attiva): Rigward l-appuntamenti aħna wkoll ninnutaw li fis-servizzi mogħtija mill-Gvern ħafna min-nies jgħidulna li ma jistgħux jattendu appuntamenti filgħodu jew wara nofsinhar minħabba ħafna raġunijiet, fosthhom childcare u xogħol. Ovvjament din hija problematika għax l-impjegati tagħna huma marbutin b’collective agreements u b’ħinijiet tax-xogħol tal-Public Service. U din il-problema s’issa ma kenitx xi ħaġa li stajna nsolvu easily. Pereżempju, fejn jidħlu operazzjonijiet u scans b’xi mod jew ieħor bdejna xi ħaġa u qed nagħmluhom aktar wara nofsinhar u filgħaxija. Scans ta’ kull forma qed isiru filgħaxijiet, matul il-lejl u l-Ħdud. Imma kliniċi ta’ dan it-tip huma naqra iktar diffiċli. 

Biex inkun għedt kollox il-konsulenti li qed jiġu impjegati għandhom sessions - ma nistax niftakar hux waħda jew tnejn - fil-ġimgħa li jafu jestendu sat-8.00 p.m. Dik xi ħaġa li qed nikkunsidraw għax kif qed tgħid sew ħafna mill-appuntamenti għall- psikoloġija u għall-psikjatrija n-nies ikunu jixtiequ li jkunu filgħaxija. Psychiatry u psychology is clinic based. Jien ma nista’ ngħid lil ebda impjegat tas-Servizz Pubbliku biex ma jidħolx xogħol fis-7.00 a.m. imma jidħol mill-5.00 p.m. sa nofsillejl! Madankollu qegħdin naħdmu fuqha wkoll. 

ONOR. IAN VASSALLO: Kien hemm forsi xi ħsieb biex taraw jekk hemmx xi impjegati li lesti li jaħdmu ħinijiet addizzjonali filgħaxijiet? Pereżempju, hemm servizzi tas-saħħa fl-allied health li qed jiġu estiżi u hemm min jaħdem fuq patient paid basis, u anke afternoons. Hemm min jista’ li jkollu din l-option? Jew li nżidu l-finanzjament bħalma huma r-Richmond biex jagħtuhom huma fil-każ?

ONOR. JO ETIENNE ABELA: Biex nipprovaw negħlbu l-problema ħdimna mas-Segretarju Parlamentari u għamilna sejħa lil kull kunsill lokali li jixtieq joffri l-premises tiegħu għal sezzjonijiet ta’ dan it-tip b’mod informali. Aħna nixtiequ kemm jista’ jkun nevitaw il-clinical environment. Issa mhux kull kunsill lokali għandu l-faċilitajiet meħtieġa li jistgħu jipprovdu dan is-servizz imma aħna konna ċari magħhom. Joħorġu call for applications huma, jaraw x’hemm fis-suq, ovvjament is-suq se jiddependi ħafna fuq il-lokalità għax jaf ikollok psychologist joqgħod Marsaskala li ma jkunx irid joffri servizz Għawdex. U dik nifhimha. Imma aħna konna open u għedna li kull kunsill lokali jista’ jfittex in-nies huwa stess. Tajna l-input tagħna bħala Ministeru, u ovvjament irridu niċċertifikaw li l-persuna tkun ċertifikata u idonea li toffri s-servizz, u li l-premises ikunu diċenti. 

Bħala ħlasijiet għal dawn is-servizzi hemm line item ġdid li daħal is-sena li għaddiet, u li huwa line item on mental health initiative fil-komunità li huwa ta’ iktar minn €4 miljun.  Pereżempju, minnu qegħdin naħdmu wkoll mar-Richmond billi għamilna arranġament mar-Richmond through il-kunsilli lokali ħalli joffru sessjonijiet ta’ mental health first aid. Il-mira tal-Gvern ċentrali u tal-Gvern lokali hu li kemm jista’ jkun nibnu ċerta immunità jew reżiljenza għall-problemi ta’ saħħa mentali, sew fl-individwu imma b’mod importanti f’għajrna wkoll.  

Dik hija xi ħaġa li bdiet m’ilux u ġejt infurmat li kien hemm konkorrenza ta’ kważi 1,000 ruħ għaliha. Ovvjament dawn huma korsijiet li jekk imorrulek 60 ruħ jitlef l-utilità tiegħu, jiġifieri jridu jkunu mingħalija sa 15 massimu. Jien naħseb li huwa bidu tajjeb. Fil-fatt estendejna dan it-tip ta’ servizz f’San Vinċenz ukoll. Naħseb li din hija bidu ta’ koperazzjoni li qiegħda ssir mar-Richmond u we are open li naħdmu aktar flimkien.

IĊ-CHAIRPERSON: Grazzi ħafna. Forsi nkunu nistgħu nkomplu bil-preżentazzjoni.

IS-SINJURA DANIELA CALLEJA BITAR: Mela issa ħa mmorru għall-islide li jmiss u ċjoè presenting issues at the work-place, jiġifieri għalfejn in-nies jiġu għandna. Jekk taraw l-affarijiet jaqblu ma’ dak li jgħidulna min-naħa tal-pubbliku li jċemplulna.  Imbagħad għandek dawn ukoll li qed taraw fl-islide li jmiss, jiġifieri issues with management u issues with leadership. Dik hija l-aktar ħaġa li jiġu biha n-nies u allura naħseb li għandna bżonn ninvestu fit-tagħlim on how to manage people.  

ONOR. ROMILDA ZARB: Allura din awtomatikament se terġa’ teħodna ftit żgħira lura fuq kif il-management se jifhem lill-impjegat jekk hawnhekk qegħdin ngħidu li għandek 20% tal-work related issues li huma marbuta mal-management.  
IS-SINJURA DANIELA CALLEJA BITAR: Diffiċli. Aħna niltaqgħu ma’ ħafna HR representatives U HR executives u jgħidulna li l-ikbar problema tkun id-dinamika li tinħoloq meta jkollok xi ħadd in a leadership position li ma jafx kif jiggwida lin-nies u kif ikun leader. Dik hija waħda mill-affarijiet li hemm bżonn li vera nagħfsu fuqha.

The cost of poor employee wellbeing huwa enormi. Jekk taraw the cost of presentism tindunaw li dan huwa l-aktar wieħed għoli. Il-presentism huwa meta jkollok lil xi ħadd qiegħed mad-desk imma l-ammont ta’ xogħol li qed jagħmel huwa negliġibbli. Imbagħad għandek l-absenteeism, fejn in-nies ma jiġux għax-xogħol minħabba li jkunu sick. Issa fil-qasam tas-saħħa mentali, minħabba l-istigma, ġieli jkollok nies li jċemplu sick u jgħidulek li għandhom daharhom juġagħhom jew għax għandhom rashom tuġagħhom. Wara li ssir ir-riċerka wieħed jinduna li jista’ ikun hemm problema ta’ saħħa mentali u l-persuna mhijiex qiegħda tinduna jew inkella ma tridx titkellem dwarha. U din tgħodd b’mod speċjali għal irġiel li għandhom ‘il fuq minn 40 sena. F’Malta għadna b’dik il-kultura li inti mhux suppost tibki jekk inti raġel imma trid tkun dejjem bid-daħka fuq fommok. Fil-fatt għalhekk ir-rata tas-suwiċidju hija ħafna iktar ogħla fl-irġiel!  

Return on investment jekk inti tieħu ħsieb is-saħħa mentali tal-ħaddiema tiegħek huwa ta’ five sterling to every one sterling. Dik hija l-istatistika tas-sena l-oħra għaliex naħseb li ta’ din is-sena hija ftit aktar ogħla. Imma li jkollok engaged employees li għandhom il-mental health tagħhom b’saħħitha naħseb li hija ovvja li se jkollok a thriving working place, u ovvjament il-production tal-bniedem se tkun ogħla. Xi ħaġa oħra li noffru hija l-wellbeing event support services, jiġifieri meta jkun hemm event, bħal ngħidu aħna festival fejn in-nies ikunu qegħdin jixorbu u jieħdu d-droga, aħna jkollna tent hemmhekk u n-nies jistgħu jiġu jitkellmu magħna. Din hija xi ħaġa li ssir barra minn Malta wkoll. 

Pereżempju, l-Ingilterra taħt il-prinċipju tal-harm reduction jiċċekkjawlhom id-droga li jkunu se jikkonsmaw. Ovvjament ma nistgħux nagħmluha hawnhekk imma dik ukoll hija xi ħaġa li biha qed tgħin lill-persuna tagħraf almenu x’inhi tieħu. Dan huwa servizz li jgħallimna ħafna fuq iż-żgħażagħ tagħna għax il-konkorrenza tkun l-iktar miż-żgħażagħ. Tgħallimna kemm għandna bżonn ninvestu iktar fis-servizzi tas-saħħa mentali taż-żgħażagħ. Xi ħaġa oħra li nagħmlu hija li noffru psychological first aid f’każ ta’ disaster crisis management. Jekk allaħares qatt ikun hemm xi kriżi nazzjonali aħna nistgħu ngħinu permezz ta’ psychological first aid. Xi tfisser? 

Tfisser li inti tmur jekk ikun hemm sitwazzjoni ta’ traġedja u ngħinu lin-nies li jkunu hemmhekk to contain and to understand the need of psychological help. Għandna training institute tar-Richmond li ilu mwaqqaf mill-2018. Fil-fatt il-mental health first aid jiġi taħt it-training institute tagħna. It-training li nagħmlu huwa tailor made għall-kumpaniji. Jekk tiġi kumpanija għandna u tgħidilna li hemm problema, aħna li nagħmlu hu li we tailor make training sabiex ngħinu dik il-kumpanija to tackle that particular problem li għandha mal-impjegati. Bħala mental health first aid, kif qal sewwa l-Ministru, din is-sena bdejnieh għal kulħadd. Qiegħed isir mal-kunsilli lokali u mal-Ministeru tas-Saħħa. F’Malta kollha għandna ‘l fuq minn 11,000 mental health first aiders.  

IS-SUR ANTHONY DEBATTISTA: Naħseb we trained over 400, u kien hemm over 2,000 li wrew l-interess.

IS-SINJURA DANIELA CALLEJA BITAR: Il-mental health first aid huwa kors ta’ 12-il siegħa, fejn inti titgħallem fuq kif tagħraf is-sintomi ta’ mard mentali u x’tagħmel. Inutli tagħrafhom biss imma trid tkun taf x’tagħmel jekk tagħraf is-sintomi, fik jew f’xi ħaddieħor. Jgħinek ukoll biex tindirizza kriżi fis-saħħa mentali, li tista’ tkun xi ħadd li qiegħed jitkellem fuq suwiċidju, jew xi ħadd li qed jagħtih panic attack jew xi ħadd li jinsab taħt l-influwenza ta’ xi sustanza. Mela qed nitkellmu ma’ kriżi marbuta mas-saħħa mentali tal-persuna. 

Fl-Awstralja bdew il-mental health first aid international madwar 25 sena ilu and it is extremely researched and evidence based. Xi ħaġa li ndunaw l-Awstralja hija li it reduced the stigma of mental health. Kienet waħda mis-secondary outcomes tal-kors. Bħala mental health first aid courses hawn dawn kollha li qed taraw fuq din l-islide. L-istandard adult mental health first aid huwa dak li nagħtu lill-pubbliku inġenerali. Imbagħad għandek il-Youth MHFA li huwa speċifiku għaż-żgħażagħ. Inti bħala adult titgħallem fuq is-saħħa mentali taż-żgħażagħ għax hija ftit differenti minn tal-adulti, speċjalment fit-teenagers fejn hemmhekk persuna tkun qiegħda tiżviluppa u allura mhux kollox ikun mard mentali. Imbagħad jikkumplimentah hemm it-Teen MHFA li jingħata lit-tfal ta’ bejn it-13 u l-15-il sena. Dan huwa kors ta’ madwar sitt sigħat u jgħin lit-tfal jagħrfu s-sintomi f’ħaddieħor jew fihom infushom. 

Idealment ikollok skola li għandha l-youth mental health first aiders fuq il-bord, jiġifieri l-adulti, imbagħad it-tfal jekk jagħrfu li hemm xi sintomi jkunu jafu li dik it-teacher jistgħu jmorru għandha u jgħidulha li qed jaraw imġieba ftit differenti fit-tali u b’hekk jgħinu lil dak iż-żagħżugħ ifittex l-għajnuna jekk ikollu bżonn. Din is-sena ġibna wkoll l-older persons MHFA, jiġifieri kif tagħraf id-dipressjoni f’xi ħadd anzjan, li timmanifesta ruħha b’mod differenti mill-adulti. Li tagħraf l-ewwel sinjali tad-dimensja f’xi ħadd li qed jikber fl-età. U dan bdejnieh mal-istaff kollu ta’ San Vinċenz u għadu għaddej bħalissa. 

Għandek ukoll il-MHFA Workplace, u naħseb tifhmu li s-sitwazzjoni fuq il-post tax-xogħol hija differenti meta tiġi biex tirrelata ma’ xi ħadd. Għandna l-MHFA for Intellectual Disabilities, jiġifieri għal nies li għandhom diżabilità intellettwali għax il-psikosi u d-dipressjoni għal xi ħadd li għandu diżabilità intellettwali hija differenti wkoll. Imbagħad għandek l-MHFA for Gambling Problems, jiġifieri fuq kif tagħraf li hemm xi ħadd li għandu gambling problems. Din ukoll hija xi ħaġa li ma nitkellmu xejn fuqha u hija concealed sew! 

L-aħħar slide hija fuq x’għandna għall-2026. Sena oħra se jibda servizz fil-komunità flimkien mal-Aġenzija Sapport taħt is-sapport tal-Ministeru tal-Inklużjoni. Fil-fatt se niftħu dar żgħira għal nies li għandhom diżabilità intellettwali u mental health problems.  Dawn huma nies li għadhom Mount Carmel u se jibdew joħorġu minn hemm biex jgħixu fil-komunità. Għandna l-ERDF Mosta Project, fejn il-head office fejn qegħdin bħalissa u fejn nagħtu t-terapija se jimxi kollox għall-Mosta. Il-Gvern kien ta lill-Fondazzjoni l-art ġewwa l-Mosta u issa se nibdew nibnu grazzi għall-fondi tal-ERDF. Ir-Richmond Foundation se jkollha l-liċenzja tal-Mental Health First Aid tal-Italja kollha. Din hija xi ħaġa li qed inħabbar issa magħkom, fejn l-Italja se tkun taħt il-Mental Health First Aid Malta. Se jibda jingħata wkoll is-servizz tas-psychosocial risk management fuq il-post tax-xogħol. Il-liġi tal-OHSA ssemmi s-psychosocial risk fuq il-post tax-xogħol u kif inti timmaniġġjah mal-impjegati kollha. Grazzi.

IĊ-CHAIRPERSON: Prosit ħafna. Insejjaħ lill-Onor. Albert Buttigieg.

ONOR. ALBERT BUTTIGIEG: L-ewwel ħaġa grazzi mhux biss ta’ din il-preżentazzjoni imma anke tas-servizzi li ilkom tagħtu matul is-snin. Jien nixtieq nagħmel referenza għat-tfal, anke fid-dawl li issa ġejt appuntat bħala spokesperson fuq it-tfal. Nafu li s-saħħa mentali fit-tfal tista’ tkun ikkawżata minn kwestjonijiet fiżiċi jew ereditarji imma anke mill-ambjent li jkunu qegħdin jgħixu fih. Kif taħsbu li nistgħu nagħmlu prevenzjoni tagħhom dawn għax kif nafu prevention is better than cure. Kif se nagmlu biex it-tfal li qed ikunu aktar esposti għal mental health issues nippruvaw nipprevjenu biex dawn ma jidħlux f’dan l-isqaq, li nafu li jista’ jwassal għal ħafna problemi? X’taħsbu li nistgħu nagħmlu biex aħna nipprevjenu u naqbdu lil dawn it-tfal fil-bidu tal-mental health issues tagħhom? Grazzi.

IS-SINJURA DANIELA CALLEJA BITAR: Naħseb l-aktar ħaġa ovvja hija l-edukazzjoni, jiġifieri li inti tgħallem lit-tfal minn mindu jkollhom età li jifhmu ... Issa meta ngħidu età li jifhmu fuq is-saħħa mentali qed nirreferu għall-età ta’ 10 jew 11-il sena.  Jekk taraw pereżempju l-animated movie “Inside Out”, fejn toħroġ l-emotions, li inti taf x’inhi l-kelma “ansjetá”, u li inti tista’ tużaha biex tispjega x’qiegħed tħoss. Issa l-edukazzjoni mhux biss trid tingħata lit-tfal imma trid tingħata wkoll lill-ġenituri. Inutli li t-tfal ikunu jafu imma l-ġenituri le! L-edukazzjoni trid tkun ħolistika, across the board, il-ġenituri, it-tfal, in-nanniet u kulmin jieħu ħsieb it-tfal. Dik l-ewwel ħaġa.  

Jien naħseb li hemm bżonn ħafna iktar riċerka fuq is-saħħa mentali inġenerali f’Malta kif ukoll fuq is-saħħa mentali tat-tfal u ż-żgħażagħ. Il-mard mentali jibda joħroġ between the ages of 13 to 17 years. Għandek 50% tal-mard mentali li joħroġ f’dik l-età u 75% joħroġ sa meta jkollok 25 sena. Jiġifieri aħna qed ngħidu li fl-etajiet żgħar għandna bżonn naħdmu għax il-pronjożi tkun ħafna aħjar jekk inti taħdem man-nies meta jkunu fl-iżvilupp tagħhom. Fl-età ta’ 13, 14, 15 jew 16-il sena huma kollha formative years, fejn inti se tara x’se tagħmel, x’se tistudja u fejn se tmur, jekk tmurx l-Università jew tmurx tagħmel xi sena xi mkien. 

Jekk taraw l-Awstralja, li huwa mudell tajjeb ħafna, kif ukoll il-Kanada, taraw li joffru ħafna early intervention services, li huma robusti ħafna, fejn inti tibda tgħin lit-tfal minn mindu tibda toħroġ il-marda. Imbagħad għandek it-transition services għax malli tagħlaq 18-il sena se tmur miċ-children services għall-adult services. Allura hemmhekk għandek it-transition services sabiex jgħinuk tagħmel il-qabża għax ma jfissirx li issa għax ġejt adult se tifhem mill-ewwel is-sistema tal-adulti. U hemmhekk għandna fejn naħdmu.

IĊ-CHAIRPERSON: Fil-fatt kont se nistaqsik għax il-Kids sal-età ta’ 13-il sena. Meta jispiċċaw minn hemmhekk x’jiġri? Kif qiegħda tiġi tackled is-sitwazzjoni?  

IS-SINJURA DANIELA CALLEJA BITAR: Qegħdin f’diskussjonijiet mal-Ministeru tal-Politika Soċjali sabiex nagħmlu l-Kids II, li fih nindirizzaw dawk it-tfal li għandhom bejn 13 u 18-il sena. Dak huwa proġett kbir ħafna imma hija diffiċli biex insibu post adattat minn fejn nistgħu nagħtu s-servizz. Idealment irid ikun post fejn għandek il-Kids I u l-Kids II flimkien, fl-istess footprint, fejn inti dħalt fl-ewwel grupp u mbagħad tibqa’ miexi għat-tieni fażi tal-programm tiegħek.

IĊ-CHAIRPERSON: Bħalissa min jispiċċa mill-Kids x’jiġri?

IS-SINJURA DANIELA CALLEJA BITAR: M’hemmx servizzi bħalissa fuq saħħa mentali. Servizzi għaż-żgħażagħ hemm, anke l-psikjatri li jaraw iż-żgħażagħ f’Mount Carmel hemm servizzi imma huma limitati. Jiġifieri hemm bżonn ta’ aktar servizzi fil-komunità.

ONOR. ROMILDA ZARB: X’ħin bdejna nagħtu ħarsa lejn l-issues li jippreżentaw meta jċemplu fuq in-numru 1770, tista’ telabora ftit żgħira fuq x’jidħlu taħt ir-relational issues? Pereżempju, min-naħa tiegħi bdejt inħares lejn il-loneliness bħala xi ħaġa li taqa’ taħt ir-relational issues, iżda mbagħad rajtha fi statistika oħra u qiegħda għaliha. Tista’ tmexxina ftit żgħira fuq x’qegħdin indaħħlu f’dik il-kategorija tar-relational issues? 

IS-SINJURA DANIELA CALLEJA BITAR: Kull telefonata jew chat li tidħol nagħmlu one liner fejn inniżżlu għalfejn tkun ċemplet il-persuna. U jekk tagħrbel id-data kollha tinduna li l-aktar ħaġa li tispikka hija dik ta’ young men li jkollhom problema fir-relazzjoni romantika tagħhom. Dik hija l-aktar issue li tispikka. Imbagħad għandek relational issues minn kulħadd, jiġifieri minn kull età.  

ONOR. ROMILDA ZARB: Meta qed tgħid “young men”, x’età qiegħda tħares lejha?   

IS-SINJURA DANIELA CALLEJA BITAR: Hawnhekk qed ngħidu minn mid-20s to early 30s.

ONOR. ROMILDA ZARB: Apparti minn hekk, tkellimna wkoll fuq is-servizzi li jingħataw fil-komunità. Min-naħa tagħhom kif qegħdin jibbenefikaw il-pazjenti biex nevitaw milli jkun hemm relapses? Pereżempju, li jkun hemm servizzi li jibqgħu jsegwu l-pazjenti u li jaraw kif għaddejjin fil-komunità. Imma s-servizzi li qed noffru kemm qegħdin verament jgħinu biex dawn in-nies ma jkollhomx relapse? F’liema mument naqbduhom? Nixtieq li telabora ftit fuqha.  

IS-SINJURA DANIELA CALLEJA BITAR: Is-soltu n-nies jiġu mill-isptar u jagħmlu qisu sena magħna. Imbagħad wara jidħlu fil-housing jew inkella f’darhom jekk għandhom dar. U mbagħad naħdmu id f’id mal-isptar, jiġifieri mal-psikjatra, is-social workers u s-psychologists u n-nurses li jkun hemm l-isptar meta dawn ikunu l-isptar.  U naħdmu wkoll mal-community mental health clinics. Jiġifieri l-persuna jkollha key worker min-naħa tar-Richmond u mbagħad ikollha l-firm tal-psikjatra li s-soltu jkun mill-community mental health clinic. U naħdmu hand in hand.  

Li jiġri hu li jekk pereżempju l-istaff jinduna li din il-persuna mhijiex qed tħossha sew, jiskatta mill-ewwel proċess fejn naħdmu mal-community mental health clinics u l-psikjatra, minflok jarah tliet xhur oħra jarah l-għada jew il-pitgħada u mbagħad naħdmu minn hemm. Ovvjament ġieli jkollna bżonn li l-persuna terġa’ tidħol l-isptar għal ftit iktar kura għax imbagħad il-marda tkun immanifestat ruħha f’dak il-punt.   

Hemm nies li ilhom magħna pereżempju 15-il sena għax il-mard mentali sever huwa xi ħaġa li it debilitates you to such an extent that you have a disability. Hawn Malta jekk inti you are diagnosed with schizophrenia you don’t automatically have a disability mentri barra minn Malta, b’mod awtomatiku, jekk inti jkollok diżabilità se jkollok il-benefiċċji u mhux trid toqgħod tispjega ruħek li l-ischizophrenia is disabling! It is a hidden disability. So, to prevent relapse l-ewwel ħaġa li nippruvaw nagħmlu hu li nedukaw lill-klijent. Ħalli nagħtikom eżempju. Darba kelli klijent li kellu madwar 22 sena u kellu l-psikożi u kien jisma’ l-vuċijiet. Dan kien fl-2003 u kont naħdem f’Villa Chelsea. 

Dan iż-żagħżugħ biex jispjegali li qed jisma’ l-vuċijiet kien jgħidli li qed iħallu l-linja tal-mobile miftuħa. Fil-fatt fetaħli kexxun u fih kellu madwar 50 mobile għax dejjem jixtri mobile ġdid. Jiġifieri araw l-impatt ekonomiku fuqu u l-impatt psikoloġiku. Xogħli kien li nispjegalu x’qed jiġrilu flimkien mal-psikjatra. Fil-fatt ċempilt lill-psikjatra u tlabtu biex nispjegawlu x’qed jiġrilu. Malli fehma nduna li malli jisma’ l-vuċijiet ikun ifisser li se jkollu relapse. Every client is different and every mental illness manifests itself differently as well.

ONOR. ROMILDA ZARB: Skużawni imma nixtieq nagħmel mistoqsija oħra fuq il-post tax-xogħol, l-isfidi li jkollhom dawn il-pazjenti li jkollhom problemi ta’ saħħa mentali, meta jiġu biex jidħlu fil-komunità. Min-naħa tagħkom bħala Richmond, apparti dawn il-programmi, intom taħdmu wkoll id f’id mal-Fondazzjoni Lino Spiteri. Kif taħdem eżattament din għax nemmen li se jkun hemm bżonn l-għajnuna biex flimkien mal-employer inkunu nistgħu nassistuhom.   

IS-SINJURA DANIELA CALLEJA BITAR: Naħdmu mal-Lino Spiteri Foundation u mal-Jobsplus. Forsi hawnhekk jista’ jispjega ftit is-Sur Debattista. 

IS-SUR ANTHONY DEBATTISTA: Iva, naħdmu ma’ Lino Spiteri Foundation u mal-Jobsplus, fejn hemmhekk naraw nies li jkunu qed jiġu riferuti biex aħna nkunu nistgħu ngħinuhom fuq livell psikoloġiku ħalli jkunu jistgħu jiffaċċjaw id-dinja tax-xogħol.  Ovvjament ma tkunx l-ewwel darba li aħna kellna interventi ma’ nies fuq il-postijiet tax-xogħol tagħhom, fejn dawn jistaqsuna kif jistgħu jiddiljaw mal-impjegati tagħhom. Imbagħad anke fejn jidħol it-tim tal-konsulti, fejn hemmhekk aħna nagħtu konsulenza lil dawn l-employers on a policy level, jiġifieri fuq livelli differenti kif huma jiddiljaw mal-impjegati tagħhom.
Xi ħaġa li semmejna u naħseb li tajjeb nagħmel aċċenn fuqha hija r-riċerka. Bħalma qegħdin ngħidu r-riċerka hija ftit nieqsa u fuq din il-bażi r-Richmond għandha r-riċerka tagħha li tagħmel mal-corporate clients tagħna. Din ir-riċerka tiggwidana fuq x’għandna nagħmlu. Ovvjament l-organisation hija ħajja u aħna rridu nkunu reattivi għal dak li hemm hemm barra. Jiġifieri naħseb li anke din it-tip ta’ metodoloġija li aħna qegħdin nużaw fl-organisation trid tkun iktar wiesa’ anke fuq livell nazzjonali biex tkun qed tifforma l-policies tagħna u l-way forward tas-settur. Jien naħseb li din hija xi ħaġa importanti ħafna.

IS-SINJURA DANIELA CALLEJA BITAR: Aħna għamilna riċerka mal-klijenti tagħna fir-residenzi u man-nies li jgħixu fil-komunità li għandhom mard mentali sever u sibna li 75% tagħhom qatt ma ħadmu iktar minn tliet xhur f’ħajjithom. Daqshekk hija debilitanti li jkollok mard mentali sever. Dawn huma nies li bis-sapport kieku jirnexxilhom jibqgħu fid-dinja tax-xogħol. Imma jrid ikun hemm strutturi b’saħħithom.

IĊ-CHAIRPERSON: L-Onor. Ian Vassallo.

ONOR. IAN VASSALLO: Grazzi tax-xogħol li tagħmlu għax nemmen li għandna ninvestu fuq is-saħħa mentali f’pajjiżna. Irridu nkomplu ninvestu fiha u naħseb li tul dawn l-aħħar tliet snin li ilni fil-Parlament, tkellimna kemm mal-organizzazzjoni tagħkom kif ukoll ma’ diversi għaqdiet oħra, u nafu x’qed isir, u nafu li hemm bżonn ħafna aktar xi nżidu. U naħseb li l-bażi ta’ kollox terġa’ taqa’ fuq il-ħin u fuq il-finanzi.   Li jkollna biżżejjed ħin kemm għall-professjonisti kif ukoll għall-pazjenti u li jkun hemm biżżejjed flus biex ninvestu fis-settur. Nirringrazzja lill-Ministru għax improvement kien hemm imma hemm ħafna iktar xi jsir. L-ewwel ħaġa nirringrazzjakom tax-xogħol tagħkom, anke talli qegħdin hawn illum outside your office hours. 

Din il-ġimgħa staqsejt mistoqsija parlamentari li l-Ministru weġibha llum u sirna nafu li biss biss mis-settur pubbliku għandna 40,000 li jieħdu l-mediċini mill-POYC. Meta nqabbluha ma’ mard ieħor hija marda li qed tħabbatha ħafna ma’ mard ieħor. Qabel konna ngħidu li hija moħbija imma llum qegħdin jersqu numru kbir għall-għajnuna. Imma nemmen li din mhijiex ir-realtà għax bħalma diġà għedna n-nies imorru fil-privat ukoll għax ma jkunux iridu juru li qed jiġu għandkom. F’dan il-Kumitat bdejna niddiskutu s-saħħa mentali proprju għax in-numru qiegħed jikber kif ukoll il-komplikazzjonijiet relatati ma’ din il-problema.   

Ħa ndur issa fuq problema li kont qed issemmi qabel ma tkellimt jien. Il-ġimgħa l-oħra stess kelli klijent li kien qed ikellimni għaliex xtaq li jerġa’ jmur lura x-xogħol tiegħu imma kien jaf li jekk jibda jaħdem iwaqqfulu kull benefiċċju li għandu. Dan ir-raġel għandu 40 sena u l-mara tiegħu qiegħda tinkwieta għax meta jipprova jaħdem taf li se jerġa’ jirkadi u jkollu jerġa’ jieqaf. U allura kważi kważi l-mara stess qiegħda twaqqfu milli jmur jaħdem. Naħseb din hija xi ħaġa li rridu ninvestu fiha għaliex irridu naraw li jkollna sistema ta’ grading ta’ kif jinqatgħu ċerti benefiċċji.  

IS-SUR ANTHONY DEBATTISTA: Hemm tapering ...

ONOR. IAN VASSALLO: Dan self employed u meta jmur għax-xogħol iwaqqfulu l-benefiċċji kollha. Jiġifieri mhux tapered kullimkien. Dawn qalulu mis-Sigurtà Soċjali direttament li se jinqata’ mill-ewwel. Jiġifieri jixtieq jerġa’ jiftaħ il-garaxx tiegħu biex isewwi l-karozzi imma ma jistax għax ladarba jibda jwaqqfulu kollox. Dawn huma problemi li niltaqgħu magħhom regolarment. L-ewwel semmejt kemm jiġu jiswew it-terapiji u ħadt gost nisma’ li ħriġtu bi €80,000 f’terapiji. Dawk il-finanzi jiġu min-naħa tal-Gvern jew min-naħa tagħkom bħala Richmond? 

IS-SINJURA DANIELA CALLEJA BITAR: Min-naħa tagħna bħala Richmond.

ONOR. IAN VASSALLO: Prosit. Din hija xi ħaġa tajba u nirringrazzjakom. Naħseb bħalma l-ewwel tkellimna anke mal-Ministru, li kieku jkun hemm investiment min-naħa tal-Gvern f’dan is-settur, fuq dan il-punt importanti ħafna li tagħtu t-terapija, bħalma qiegħda tiġi tajba mal-kunsilli lokali fejn għandkom diġà struttura tajba, naħseb li għandna niddiskutu biex inżidu l-finanzjament f’dan is-settur għax €80,000 min-naħa ta’ organizzazzjoni huma ħafna. Jekk forsi hemm xi flus li mhux qed jintużaw mill-kunsilli lokali dawn jistgħu jiġu trasferiti mill-ewwel għand ir-Richmond għaliex nafu li llum għandhom isem u ċerti persuni jistgħu jmorru għandhom għax forsi jiddejqu jmorru fil-lokalità tagħhom. 

Tkellimna tajjeb fuq kif għandek il-qabża bejn it-tfal u l-adulti. Ma nafx jekk hux servizz li tagħtu intom jew forsi tistgħu tagħtuha u hawnhekk qed nirreferi għas-sapport lill-familjari tal-pazjent. Hemm xi tip ta’ sapport min-naħa tagħkom li tagħtu lill-familjari jew lill-carers li jkunu qegħdin jgħinu lill-pazjent? Sfortunatament nerġgħu niġu għall-istess problema li dawn mhux meqjusa bħala li għandhom diżabilità u allura ma jingħatawx ċerti finanzjament. Jien ma nistax nifhimha għalfejn familja li għandha lil xi ħadd li jbati minn kondizzjonijiet ta’ saħħa mentali, speċjalment ġenituri li jkollhom jitilqu mill-post tax-xogħol biex jieħdu ħsieb lit-tfal tagħhom, ma jingħatax ċerta sapport! Din hija xi ħaġa li rridu naħdmu fuqha. 

Nirringrazzjakom tal-mental health first aid course li qed tagħtu u jien kont wieħed milli għamiltu meta kont għadni fil-kunsill lokali. Hija xi ħaġa pożittiva għax jien stess dak iż-żmien ma kontx naf ċerti affarijiet, u llum tgħallimt min għandkom u issa qed jasal għand in-nies. Rajna kambjament anke fis-settur pubbliku għaliex f’dawn l-aħħar tliet snin għamilt diversi mistoqsijiet parlamentari fuq is-settur tal-mental health first aid. Hija xi ħaġa tajba u naħseb li wasalna biex kważi kważi naqbdu ċerti gruppi ta’ nies u ħaddiema u ninvestu iktar fihom, speċjalment fejn għandek pulizija li joħorġu fuq ċerti calls dwar saħħa mentali. Qisu qed ikollna wisq paniku fit-toroq. Kellna każ m’ilux fejn ġiet tkellimna mara li qaltilna li ġew 18-il pulizija wara l-bieb tad-dar għar-raġel tagħha! Naħseb iktar ikun hemm paniku dak il-ħin, jiġifieri rridu naraw kif qed tiġi meqjusa minn dik in-naħa. Il-bqija nixtieq nirringrazzjakom tax-xogħol li tagħmlu.

L-aħħar mistoqsija; aħna nafu li l-first aid normali għandu data ta’ skadenza. Issa l-mental health first aid għandu skadenza wkoll?  

IS-SINJURA DANIELA CALLEJA BITAR: Għandu tliet snin u mbagħad trid tagħmel refresher course. 

ONOR. IAN VASSALLO: Mela niġi nagħmlu. Hija xi ħaġa tajba li ngħiduha lin-nies.  

IĊ-CHAIRPERSON: Li hu tajjeb li llum għandek app li tfakkrek hi meta tasal biex tagħmel dan ir-refresher. Jien min-naħa tiegħi ngħidilkom prosit ukoll talli ħadtu r-responsabilità tal-mental health first aid tal-Italja għaliex naħseb li dan huwa achievement kbir. Jekk il-Membri m’għandhomx iktar mistoqsijiet, nitlob lill-Ministru sabiex jgħaddi l-aħħar kummenti tiegħu.  

ONOR. JO ETIENNE ABELA: Ovvjament jien m’inix espert fil-qasam imma l-ewwel darba li smajt bil-mental health first aid kien meta ġejt mistieden mas-Sinjura Lydia Abela għall-proġett pilota fl-iskola taż-Żejtun. Għadha għaddejja dik l-inizjattiva?

IS-SINJURA DANIELA CALLEJA BITAR: Fl-iskejjel qed niddiskutu mal-Ministeru tal-Edukazzjoni, imma iva għadha għaddejja.

ONOR. ALBERT BUTTIGIEG: Il-prevenzjoni minn hemm trid tibda. Irridu nibdew mill-iskejjel.

IĊ-CHAIRPERSON: Prosit ħafna. Nirringrazzjakom ħafna talli sibtu l-ħin li tiġu hawnhekk kif ukoll tax-xogħol tagħkom. Jien dejjem inżomm kuntatt magħkom u meta nerġgħu niddiskutu din it-tema se ssibu l-istedina tagħna miftuħa biex tiġu tgħidulna fuq ix-xogħol tagħkom. Ma nafx jekk il-Membri għandhomx xi ħaġa oħra x’jiddiskutu?  


AFFARIJIET OĦRA

ONOR. ALBERT BUTTIGIEG: Safejn naf jien meta konna ltqajna ftit tax-xhur ilu mhux ħażin, minn din in-naħa tal-Kamra konna għamilna proposta sabiex ikun hawn task force ħalli niddiskutu l-problema tas-suwiċidju u kif nistgħu nindirizzaw din il-problema b’mod ħolistiku, billi jinġabru l-professjonisti kollha biex naraw ftit x’nistgħu nagħmlu.  Ma nafx jekk din il-proposta hux se niddiskutuha?

IĊ-CHAIRPERSON: Bħala Kumitat għadna ma rajnihiex imma forsi l-Ministru jista’ jelabora ftit fuqha? Grazzi.

ONOR. JO ETIENNE ABELA: Is-Suicide Prevention Strategy ġiet imnedija għall-konsultazzjoni pubblika jekk m’inix sejjer żball madwar erba’ xhur ilu. Dik ovvjament qiegħda fuq il-websajt tal-Gvern tal-Konsultazzjoni Pubblika. Intom għandkom aċċess għaliha? Jekk tistgħu tarawha ftit qabel ma nitla’ Kabinett biha u tagħtuni l-feedback tagħkom it would help us. Ladarba tkun għalqet il-konsultazzjoni ta’ xejn imbagħad.  

ONOR. IAN VASSALLO: Naħseb li għandna narawha bħala Kumitat la qegħdin niddiskutu dan is-settur. 

ONOR. JO ETIENNE ABELA: Kumitat jista’ jagħti opinjoni fuq xi ħaġa li għadha m’għaddietx Kabinett?

ONOR. ROMILDA ZARB: Irridu niċċekkjaw ftit. 

ONOR. JO ETIENNE ABELA: Araw ir-remit tal-Kumitat imma there is no harm li tgħaddu r-rimarki tagħkom. 

IĊ-CHAIRPERSON: Bħala Membri Parlamentari kulħadd jista’ jkollu aċċess u jgħaddi l-kummenti tiegħu. 

ONOR. JO ETIENNE ABELA: Jekk tavżawni li se tarawha nżommha ftit qabel intellgħuha Kabinett. 
ONOR. ALBERT BUTTIGIEG: Fil-fatt aħna għamilna dik il-proposta sena u nofs ilu! U ma ġietx diskussa għax il-Kumitat ma tlaqqax u mhux minħabba fina.   

ONOR. JO ETIENNE ABELA: Jien kont għadni nilħaq Ministru u l-ewwel darba li ġejt ... 

ONOR. ALBERT BUTTIGIEG: I am not pinpointing fingers imma qed ngħid kif inhi s-sitwazzjoni.

ONOR. JO ETIENNE ABELA: Issa hemm xi ħaġa li qiegħda għall-konsultazzjoni pubblika u għalkemm għalqet uffiċjalment, jekk tgħiduli li se tarawha ...

IĊ-CHAIRPERSON: Grazzi ħafna Ministru. Hemm items li xtaqtu tiddiskutu.

ONOR. ALBERT BUTTIGIEG: Sinjura President, jekk tgħidilna li se niltaqgħu l-ġimgħa li ġejja nkunu nistgħu naqbdu u niddiskutuha. 

IĊ-CHAIRPERSON: Irridu niċċekkjaw nistgħux niddiskutu xi ħaġa qabel ma titla’ Kabinett. 

ONOR. JO ETIENNE ABELA: Tistgħu tiddiskutuha informalment u mbagħad ...  

ONOR. IAN VASSALLO: Naħseb l-aħjar li jkollna kopja tagħha u naraw jekk hemmx xi punti li nistgħu nagħmlu biex ma noqogħdux nitlaqgħu għal xejn. Imbagħad fil-laqgħa li jmiss forsi niddedikaw kwarta biex niddiskutuhom la se jkun hawn il-Ministru magħna. Il-laqgħa li jmiss se tkun miegħek Ministru, fl-14 ta’ Ottubru. Allura aħna nilħqu naraw l-affarijiet u mbagħad ngħadduhomlok dakinhar. Nirringrazzjak.

IĊ-CHAIRPERSON: Mela nista’ niddikjara l-laqgħa tal-lum konkluża. Nirringrazzjakom.

Fil-5.54 p.m. il‑Kumitat aġġorna għal data li kellha tiġi komunikata aktar tard.

